
కాశీమజిలీకథలు - మూడవభాగము







రాజపుత్రిక యేమియిచ్చునో తెలిసికొనిరండని పలుకుచు చంద్ర విజయ యసు పేరు వ్రాసియిచ్చెను.

వారు సెప్పిన విషయములన్నియు వ్రాసికొని యాయధికారులు రాజపుత్రిక యొద్దకుఁబోయి యావృత్తాంతమంతయుఁ జెప్పిరి ఆకథవిని యాయువతి మితిలేని కుతుకము జెందుచు నాదివసంబున సభజేయుటకు నాజ్ఞయిచ్చి యాసమయంబునకుం దనకుమారునిఁ బండ్రెండేడుల ప్రాయముగలవాని నచ్చటికి బంపెను.

రాజపుత్రిక శాసనప్రకారము ఆ దివసంబున సాయంకాలము సభకూడుటయు నచ్చటికరుదెంచిన యబ్బాలునిం గాంచి విజయుఁ డౌత్సుక్యము దీపింప దృఢసౌహార్ద్రంబులగుచూపు లతనిపయిఁ బరగించుచు దమ్ముడా వీనిం జూచితివా? ఈ బాలుని యందు హేమలక్షణంబులు కొన్ని స్ఫురించుచున్నవి ఈ కపోలములు దానివే ఆహా! నా ప్రేయసి ముద్దుమొగ మెన్నడు చూచితినో వీనింజూడ దానిని జూచినట్లె యున్నది. అదియునుంగాక నా హృదయంబున వీని మొగముజూడ నపూర్వమగు నుత్కంఠ పుట్టుచున్నది. అది యిట్టిదని చెప్పలేను. ఒకవేళ వీడు హేమకొడుకు కాడుగద. అంతభాగ్యము నాకు బట్టునా! పూర్వ మొకనాడు నీవిట్లు స్రుక్కియుంటి వేమియని నేను హేమనడిగిన నాహారము రుచించుటలేదని యుత్తరమిచ్చినది. పిమ్మట నేను తరుణీ! నెలదప్పెనా యేమని పరిహాసమాడిన నా జవ్వని నవ్వి యూరకొనినది అది సిగ్గనుకొని నేనంతటితో నాప్రస్తావము మానితిని ఇంతలోఁ బయనము వచ్చినది. తరువాత మనసోదరుడు చేసిన కృత్యము నీవెఱింగినదేకద . అవియన్నియు దలచుకొన దుఃఖము పొల్లుగావచ్చుచున్నది. చూడుము! ఏమి కాలమహిమ అనిపలికిన విని చంద్రుండు అన్నా! నీవన్న మాట నిక్కువము కావచ్చును. వీనియందు నీపోలికయు గనంబడుచున్నది. నాకిదిగో కుడికన్ను అదరు చున్నది శుభసూచకమే. అన్నియు విమర్శింతము తొందరపడకుమని యోదార్చెను

ఇంతలో నాయధికారులు వీణముందుంచి మేలగించి పాడుడని తొందర పెట్టిరి. అప్పుడు చంద్రుడు దానిముందిడుకొని చక్కగాఁ దీగెలు సవరించి మెట్లు నొక్కి మేళగించి దాను చారుమతియొద్ద నభ్యసించిన మోహన యనురాగ మాలాపించి యొక కృతిపాడెను. అది వినినవారెల్ల మోహవివశులయి యేమియు దెలియక నృత్యములు జేయదొడంగిరి. అట్లు కొంతసేపు పాడి విరమించుటయు సభ్యులెల్ల నపూర్వగాంధర్వమునకు మెచ్చుకొనుచు చంద్రుని వేదెఱంగుల కొనియాడిరి. 

అట్టి సమయంబున విజయుడు నిలువలేక యబ్బాలుని దరికింజీరి ముద్దిడు కొనుచు వత్సా! నీ వెవ్వనిపుత్రుడవు? నీ పేరేమి? రాజపుత్రిక నీకేమి  కావలయునని యడిగిన నక్కుమారుం డొక్కింత విమర్శించి నేను విజయుని పుత్రుండను. మా తల్లి పేరు హేమ. నాపేరు గజదత్తుడందురు. నావృత్తాంతముతో నీకు బనియేమి అని యడిగెను

ఆమాటలు విని విజయుడు సంతోషామృతహృదయంబున మునింగినట్లు వివ

		 ఈ పేజీలో చివరి మార్పు 20 డిసెంబరు 2021న 10:55కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

